
Minge Uropa un minge Ururopa die hatten e Unternehmen, un zwar woren se
Dekorateure un Polsterer. Die hatten dat Gewerbe hingerm Huus en der
Rubensstroß. Dat wor jo fröher su e groß Tor, un do kunnt mer schön
durchfahre met däm kleine LKWche un do kunnt mer schön arbeide. 

Dann, wie der Kaiser gekumme es för der Dom un de Bröck ze besichtige, moot
minge Ururopa met andere Handwerkslück der Göözenich neu maache,
restauriere. Minge Ururopa moot de Sessele neu polstere. 

Dann kom och der Kaiser un alle
Handwerker durfte sich dohinstelle.
Der Kaiser es rundgegange, hät den-
ne all de Hand gegovve un minge

Uropa durf sich dann en Zokunf och »kaiserlicher Dekorateur
un Polsterer« nenne. 

Die han der ganze Göözenich gemaht extra för der Kaiser.
Och neue Sanitäranlage un golde Wasserhähn un all su jet.
Dann es der Ururopa noh Hus gekumme un hät för sing Frau
gesaht: “Dat wor en richtige Geldverschwendung, die golde
Wasserhähn en dä Badezemmere un om Lokus, dat wor en
reine Geldverschwendung. Weiß de wat, Frau? Dä Kaiser es
noch nit ens pisse gegange.” 

